
Мордовия Республикасының күп балалы аналарына мактаулы дипломнар тапшыру тантанасы үтте

Республика йортының зур залында иң җылы һәм мөһим бәйрәмнәрнең берсе - Әниләр
көненә багышланган бүләкләү тантанасы узды. Исегезгә төшерәбез, ул ел саен
ноябрьнең соңгы якшәмбесендә билгеләп үтелә. Бу искиткеч бәйрәм әниләргә, әбиләргә,
хатыннарга карата аеруча җылылык, ихласлык һәм тирән рәхмәт белән тулы.
Залда җыелган хатын-кызларны, аларның күбесе күп балалы; тәрбиягә алынган, шулай
ук үсеш үзенчәлекләре булган балаларны тәрбияләүче әниләрне, Мордовия Главасы
Артём Алексеевич Здунов котлады. Ул очрашуның мөһимлеген ассызыклады һәм ана
кайгыртуы, назы һәркем өчен ышанычлы таяныч булып хезмәт итә, игелеккә һәм
шәфкатьлелеккә өйрәтә, дип билгеләп үтте.      - Россия Федерациясе Президенты
Владимир Владимирович Путин карары буенча илебездә милли проектлар һәм “Балачак
унъеллыгы” Бөтенроссия программасы гамәлгә ашырыла, мәктәпләр һәм балалар
бакчалары, поликлиникалар һәм хастаханәләр, ипотека тораклары төзелеше дәвам итә,
парклар һәм уен мәйданчыклары төзекләндерелә.
Республикада балалы гаиләләргә социаль ярдәм күрсәтүнең 30дан артык чарасы
гамәлдә. “Демография” милли проекты кысаларында түләүләр башкарыла, социаль
контракт нигезендә дәүләт ярдәме күрсәтелә, хатын-кызларның квалификациясен
бушлай күтәрү һәм кирәкле һөнәрләргә өйрәнү мөмкинлеге бар.
Хәзер Мордовиядә 8 меңнән артык күп балалы гаилә яши, аларда 26 мең бала
тәрбияләнә.
Бездә яхшы мисаллар күп, - диде Артём Алексеевич Здунов. - Мин 10 бала тапкан һәм
тәрбияләгән Ләмберә районыннан Исайкина Ольга Петровнага “Герой-Ана” исемен
бирүне аерып күрсәтергә телим. 
Республика башлыгы “Герой-Ана” исеме “Россия Герое” һәм “Хезмәт Герое” исемнәре
белән беррәттән тора дигән фикерне хуплады. Мордовиядә тагын 23 күп балалы әни бу
бүләккә дәгъва итә ала.
Артём Алексеевич Здунов I дәрәҗә Мордовия Республикасының күп балалы анасы
Ельники районыннан Лидия Николаевна Костинага һәм Атяшево районыннан Анна
Александровна Максимовага мактаулы диплом тапшырды.
II дәрәҗә Мордовия Республикасының күп балалы анасының мактаулы дипломы белән
Саранскидан Любовь Шәмил кызы Агапова һәм Ирина Викторовна Федина, шулай ук
Зубовая Полянадан Надежда Егоровна Лемясева бүләкләнде.
16 күп балалы әни III дәрәҗә Мордовия Республикасы күп балалы анасының мактаулы
дипломын алды.
Ичалки районыннан Элина Юрьевна Курепина, күп балалы гаиләләргә ярдәм иткәне
өчен, Мордовия Главасы Артём Алексеевич Здуновка рәхмәт белдерде. 
«Ирем белән яшь чакта Свердловск өлкәсенә киттек, гадәттәгечә, яхшырак тормыш
эзләп. Ләкин тиздән туган Мордовиябезгә әйләнеп кайттык һәм моңа бер дә үкенмәдек, -
диде ул. - Монда без лаеклы эш, зур һәм нык гаилә, тугры дуслар таптык, гаилә оясын
төзедек. Мордовия Хөкүмәте ярдәме белән дүртенче балабыз тугач, ипотека кредитын
түләп бетердек. Хәзер безнең биш балабыз бар, без аларны тәрбияләүгә зур игътибар

бирәбез, шул исәптән патриотик тәрбиягә - олы улыбыз Пенза артиллерия академиясенә
укырга керде, ул безнең кечеләребез өчен үрнәк. Без балаларны илебезнең лаеклы
гражданнары итеп үстерергә тырышабыз».
Ичалки районыннан Елена Николаевна белән Валерий Васильевич Сидоровларның
(беренче рәсемдә) алты үз һәм биш тәрбиягә алынган балалары бар. Артём Алексеевич
Здунов “Шәфкатьлелек” номинациясендә “Мордовия Республикасының Ел гаиләсе”
конкурсында җиңүче дипломын тапшырды. Бу Сидоровларның беренче җиңүе түгел,
аларның инде күп бүләкләре бар. Быел, мәсәлән, алар “Идел буе уңышлы гаиләсе”
конкурсында “Минем таянычым - әти йорты” номинациясендә җиңү яуладылар.

Бүләкләү тантанасы узган Республика йорты залында җылылык, игелек, хөрмәт
атмосферасы сизелде. Һәм ни өчен шулай икәне аңлашыла: күп балалы әниләр -
мәхәббәт, сабырлык, тырышлык, зирәклекнең бетмәс чыганагы бит. Үзенең җылылыгы
һәм җанлылыгы белән бу искиткеч, матур һәм якты хатын-кызлар залда булган барлык
кешеләр белән юмарт бүлештеләр.
Артём Алексеевич Здунов күп балалы әниләргә бүләкләр, шул исәптән көнкүреш
техникасы алу өчен сертификатлар тапшырды.
Бүләкләнгәч үк, бер-берсе белән һәм журналистлар белән аралашып, хатын-кызлар
үзләренең тормыш тарихларын сөйләделәр.
“Күп балалы гаилә - ул беренче чиратта бәхет, - дип таныды биш бала анасы Екатерина
Павловна Кербицкая Саранскидан. - Мин беркайчан да күп балалы әни булырмын дип
уйламаган идем, бу үзеннән-үзе килеп чыкты. Балачакта мин туганнарым һәм апаларым
белән үстем - алар минем өчен бик кадерле, без һәрвакыт күңелле идек, без дус идек,
гомер буе миндә бу ярдәм һәм иминлек хисе калды. Хәзер балаларыбыз да күп - һәм без
елдан-ел көчәя баруыбызны, ярдәмебезнең артуын һәм көчәюен тоябыз. Һәркемгә шуны
әйтәсем килә: күп балалыктан куркырга кирәкми. Күп балалы гаилә җәмгыять өчен
нормага әверелер дип ышанам, мин моның турында хыялланам!”
Чибәр Екатерина Павловнага карап, аның инде биш баласы барлыгына ышану авыр, ул
шулкадәр яшь күренә. Монда сер бар: гаиләдә ике пар игезәкләр! Табигать могҗизасы!
“Бездә шулай килеп чыкканына мин бик шат, - ди Екатерина. - Һәм мин ышанам,
хатын-кызга яшьтән үк карьера артыннан куарга кирәкми. Барысы да уңышлы булачак,
һәрнәрсәгә - үз вакыты. Хәзер миңа 35 яшь: үземне ана буларак та, һөнәрдә дә
тормышка ашырдым дип әйтә алам. Карьераңны һәрвакыт 2-3 елга туктатып, бала
табарга була. Аларсыз бәхет юк!”

  

Наилә НАСЫРОВА

